
POŻIZZJONI KOMUNI TAL-UNJONI EWROPEA 

Kapitolu ta' Negozjar 20: Politika dwar l-intrapriżi u l-industrija 

Din il-pożizzjoni tal-Unjoni Ewropea hija bbażata fuq il-pożizzjoni ġenerali tagħha għall-

Konferenza mal-Albanija dwar l-Adeżjoni (AD 5/22 CONF-ALB 2), u hija soġġetta għall-prinċipji 

ta' negozjar approvati fiha, b'mod partikolari: 

kwalunkwe fehma espressa mill-Albanija jew l-UE dwar kapitolu speċifiku tan-negozjati bl-ebda 

mod ma hija ser tippreġudika l-pożizzjoni li tista' tittieħed dwar kapitoli oħrajn; 

ftehimiet li jintlaħqu matul in-negozjati dwar kapitoli speċifiċi, anki dawk parzjali, ma jistgħux jiġu 

kkunsidrati bħala finali qabel ma jkun intlaħaq ftehim ġenerali għall-kapitoli kollha; 

kif ukoll għar-rekwiżiti stipulati fil-punti 2, 3, 5, 10, 14, 16, 23, 26, 31, 38, 39, 45, 46, 47 u 48 tal-

Qafas ta' Negozjar. 

L-UE tħeġġeġ lill-Albanija tkompli bil-proċess ta' allinjament mal-acquis tal-UE u bl-

implimentazzjoni u l-infurzar effettivi tiegħu, u b'mod ġenerali tiżviluppa diġà qabel l-adeżjoni, 

politiki u strumenti li jkunu kemm jista' jkun qrib dawk tal-UE. 

L-UE tinnota li l-Albanija, fil-pożizzjonijiet tagħha AD 2/25 CONF-ALB 2 REV 1 u AD 73/26 

CONF-ALB 11, taċċetta l-acquis tal-UE taħt il-Kapitolu 20, kif fis-seħħ fl-1 ta' Lulju 2026 u li ser 

tkun lesta timplimentah sad-data tal-adeżjoni tagħha mal-Unjoni Ewropea. 

L-UE tinnota li l-Albanija hija allinjata mal-aspetti orizzontali tal-politika industrijali tal-UE. L-

UE tistieden lill-Albanija tkompli timplimenta dawn l-aspetti orizzontali. L-UE tilqa' l-adozzjoni 

tal-Istrateġija għall-Iżvilupp tan-Negozju u l-Investiment (BIDS), li tinkorpora t-tranżizzjoni doppja 

u r-reżiljenza industrijali fi trasformazzjoni industrijali. L-UE tinnota li l-BIDS hija fil-biċċa l-kbira 

allinjata mal-orjentazzjonijiet prinċipali tal-linji gwida tal-UE kif ippreżentati f'komunikazzjonijiet1 

reċenti dwar il-politika industrijali. L-UE tħeġġeġ lill-Albanija tissorvelja l-implimentazzjoni tal-

BIDS u tirrapporta regolarment dwar il-progress. 

L-UE tinnota li fil-qasam tal-politika u l-istrumenti tal-intrapriżi, l-Albanija hija fil-biċċa l-kbira 

allinjata mal-politika u l-istrumenti tal-UE għall-intrapriżi żgħar u ta' daqs medju (SMEs). Dwar il-

politika tal-SMEs, l-UE tilqa' l-fatt li l-BIDS ser tipprovdi qafas koerenti komprensiv u 

tinkoraġġixxi l-implimentazzjoni tiegħu biex jiġi żgurat li s-sistema tal-ħiliet tirrispondi għall-

ħtiġijiet tal-produttività tal-SMEs. L-UE tilqa' l-implimentazzjoni tat-Test tal-SMEs biex jiġi limitat 

il-piż leġiżlattiv fuq l-SMEs. 

L-UE tilqa' l-allinjament tal-Albanija mal-acquis dwar il-pagamenti tard. L-UE tħeġġeġ lill-

Albanija timplimenta d-dispożizzjonijiet tad-Direttiva dwar il-Ħlas Tard2. 

L-UE tistieden lill-Albanija tesplora l-opportunitajiet fi ħdan il-Programm tas-Suq Uniku jew il-

programm suċċessur tiegħu skont il-qafas finanzjarju pluriennali li jmiss, b'mod partikolari fir-

rigward tal-ġabriet u n-Network Enterprise Europe, b'enfasi fuq it-tranżizzjoni ekoloġika u diġitali u 

r-reżiljenza industrijali. L-UE tfakkar li l-Albanija jeħtieġ li ttemm sa tmiem is-sena l-liġi dwar l-

investiment strateġiku u tadotta l-liġi unifikata dwar l-investiment li ser tkun kompletament 

konformi mal-acquis, u b'hekk tipprovdi reġim ta' investiment komprensiv li ser ikun essenzjali biex 

jippermetti sħubijiet pubbliċi-privati u kummerċjali. 

  

 
1 COM(2017) 479, COM(2020) 102 u COM(2021) 350 final 
2 2011/7/UE 

L-UE tinnota l-progress tal-Albanija fl-implimentazzjoni tal-politiki settorjali tal-UE. L-UE tilqa' 

l-progress tajjeb tal-Albanija fl-allinjament mal-acquis tal-UE f'diversi setturi industrijali. L-UE 

tappella lill-Albanija ssaħħaħ l-iżvilupp u l-ġestjoni sostenibbli tas-settur tat-turiżmu tagħha, inkluż 

permezz ta' data mtejba dwar it-turiżmu u l-monitoraġġ tal-flussi turistiċi, filwaqt li tissalvagwardja 

bis-sħiħ il-protezzjoni ambjentali u l-assi naturali u kulturali u tiżgura li l-iżvilupp tat-turiżmu jkun 

ta' benefiċċju għall-komunitajiet lokali b'mod inklużiv. L-UE tħeġġeġ lill-Albanija tkompli tallinja 

l-politiki tagħha dwar it-turiżmu mal-Konklużjonijiet tal-Kunsill tal-2026 dwar "Il-bini ta' turiżmu 

sostenibbli u kompetittiv għall-futur"3 u l-Istrateġija tal-UE li jmiss għal Turiżmu Sostenibbli kif 

ukoll mal-impenji ambjentali internazzjonali tagħha. L-UE tistieden ukoll lill-Albanija żżid l-isforzi 

speċjalment f'setturi fejn huwa meħtieġ aktar allinjament mal-acquis tal-UE, inkluż il-kostruzzjoni, 

l-estrazzjoni, il-Materja Prima Kritika (CRM), id-difiża u l-industrija tal-azzar. Minħabba l-

potenzjal tal-Albanija fil-produzzjoni tas-CRM, l-UE tħeġġeġ lill-Albanija timplimenta r-

Regolament tal-UE dwar is-CRM4 qabel l-adeżjoni. 

L-UE tħeġġeġ lill-Albanija tkompli ssaħħaħ il-kapaċità amministrattiva tagħha f'oqsma ewlenin ta' 

implimentazzjoni. L-UE tilqa' l-istabbiliment ta' arkitettura ta' governanza strutturata għal din il-

politika inkluż il-mekkaniżmi ta' koordinazzjoni interministerjali. 

Għaldaqstant, l-UE hija tal-fehma li l-Albanija ssodisfat ir-rekwiżiti tal-parametru referenzjarju 

għall-għeluq għal dan il-kapitolu, kif jinsab fil-Pożizzjoni Komuni tal-UE (AD 6/25 CONF-ALB 6). 

  

 
3 ST 9075/26 
4 Regolament (UE) 2024/1252 

L-UE tistenna li l-Albanija ssaħħaħ l-istituzzjonijiet u l-istrateġiji tagħha għall-ġlieda kontra l-

korruzzjoni. L-UE tfakkar fil-ħtieġa li l-Albanija tintensifika l-isforzi fil-ġlieda kontra l-

korruzzjoni fil-qasam tal-industrija u l-intrapriża, fost l-oħrajn billi toffri servizzi pubbliċi 

diġitalizzati trasparenti, effiċjenti u responsabbli, inkluż ir-reġistru tal-artijiet, biex tiżgura l-

effiċjenza u t-trasparenza tal-akkwist pubbliku u tal-appoġġ għan-negozju, u biex tiġġieled kontra l-

ekonomija informali. 

*      *      * 

Fid-dawl tal-kunsiderazzjonijiet kollha ta' hawn fuq, l-UE tinnota li, f'dan l-istadju, dan il-kapitolu 

ma jeħtieġx aktar negozjati. 

Il-monitoraġġ tal-progress fl-allinjament mal-acquis u fl-implimentazzjoni tiegħu ser ikompli matul 

in-negozjati. L-UE tissottolinja li ser tagħti attenzjoni partikolari lill-monitoraġġ tal-kwistjonijiet 

speċifiċi kollha msemmija hawn fuq, inkluż bil-ħsieb li tiżgura l-kapaċità amministrattiva u l-

allinjament legali sħiħ tal-Albanija, kif ukoll l-implimentazzjoni u l-infurzar effettivi tal-acquis 

f'dan il-kapitolu. Jeħtieġ li jiġu kkunsidrati b'mod partikolari r-rabtiet bejn dan il-kapitolu u kapitoli 

oħra ta' negozjar. Valutazzjoni finali tal-konformità tal-leġiżlazzjoni tal-Albanija mal-acquis u l-

kapaċità tal-implimentazzjoni tagħha tista' ssir biss fi stadju aktar tard tan-negozjati. Minbarra l-

informazzjoni kollha li l-UE tista' tirrikjedi għan-negozjati f'dan il-kapitolu, u li għandha tiġi 

pprovduta lill-Konferenza, l-UE tistieden lill-Albanija tipprovdi regolarment informazzjoni 

dettaljata bil-miktub dwar il-progress fl-implimentazzjoni tal-acquis u fit-tisħiħ tal-kapaċità 

amministrattiva tagħha lill-Kunsill ta' Stabbilizzazzjoni u ta' Assoċjazzjoni. 

Fid-dawl tal-kunsiderazzjonijiet kollha ta' hawn fuq, l-UE, jekk ikun meħtieġ, ser terġa' lura għal 

dan il-kapitolu f'mument xieraq. 

L-UE tinnota li l-Albanija, fil-pożizzjonijiet ta' negozjar tagħha AD 2/25 CONF-ALB 2 REV 1 u 

AD 73/26 CONF-ALB 11, taċċetta l-acquis taħt il-Kapitolu 20, kif fis-seħħ fl-1 ta' Lulju 2026. 

L-UE tinnota li l-Albanija tiddikjara li ser tkompli l-proċess ta' allinjament mal-acquis u li ser tkun 

lesta timplimentah sad-data tal-adeżjoni tagħha mal-Unjoni Ewropea. 

Barra minn hekk, l-UE tfakkar li jista' jkun hemm acquis ġdid bejn l-1 ta' Lulju 2026 u l-

konklużjoni tan-negozjati. 

 


